
 

                             
 
 

Imigran Ayisyen Yo Gen Youn nan Pi Ba Pousantaj Reprezantasyon Legal nan 
Tribinal Imigrasyon Etazini, dapre yon nouvo analiz. 

 
Dapre Yon Rapò ki fenk sòti, se sèlman 18% nan Ayisyen ki fenk tonbe anba pwosesis 
pou depòtasyon yo ki te genyen avoka, alòske depi TPS la fini an sa mete plizyè santèn 

milye moun sou risk pou depòte.  

SAN DIEGO, CA – Jodi a, Sant Acacia pou Jistis pibliye yon nouvo fich enfòmasyon ki 
montre diferans trajik ki genyen nan to reprezantasyon pou nasyonalite ki vize nan 
ajanda depòtasyon an mas administrasyon Trump lan, espesyalman Ayisyen yo. Plizyè 
santèn milye Ayisyen kounye a vilnerab pou depòtasyon paske Lakou Siprèm nan te 
deside an jen ke administrasyon Trump la gen otorite pou mete kanpe Estati 
Pwoteksyon Tanporè pou Ayisyen yo, malgre “agiman sou baz konstitisyon an ke 
desizyon Sekretè Sekirite Enteryè a te chaje ak rayisman sou baz ras an vyolasyon 
garanti pwoteksyon egalego Senkyèm Amannman an." 
 
Desizyon pou kanpe pwogram lan deja gen yon enpak trajik. Semèn pase a, Pierre 
Damas Bel nan Springfield, Ohio, pèdi lavi li pa swisid apre yo te fòse l mete yon monitè 
nan cheviy li lè li te pèdi estati  pwoteksyon tanporè li a (TPS). Rezilta rechèch Acacia 
yo mete limye sou sitiyasyon dezas desizyon administrasyon sa a kreye pou plizyè 
santèn milye Ayisyen, tankou Pierre, ki vin manm kominote nou apresye nan tout peyi 
nou an. 

Ayisyen yo gen dezyèm pi ba pousantaj reprezantasyon legal pami dis prensipal  
nasyon ki konsène nan dosye depòtasyon imigran nan Ezetazini. Analiz Acacia a 
montre sèlman 18% Ayisyen ki gen dosye fenk depoze nan tribinal imigrasyon pandan 
yon lane edmi ki sot pase a te gen reprezantasyon legal a yon moman oswa yon lòt 
pandan deroulman dosye sa yo. Kiben yo te sèl lòt nasyonalite ki te gen yon to 
pousantaj reprezantasyon ki pi ba, li 17%. 
 
Phillip Kretsedemas, Direktè Jeneral Rechèch nan Acacia Center for Justice, di: 
“Kanpe TPS pou Ayisyen yo vle di prèske mwatye nan popilasyon Ayisyen ki fèt 
aletranje k ap viv Ezetazini anba risk pou yo depòte. Konsekans katastwofik desizyon 
politik sa a rantre, malerèzman, nan long istwa politik esklizyon ki gen enpak pi grav sou 
Ayisyen yo pase pifò lòt popilasyon imigran yo. Moun yo ta dwe konnen tou ke politik – 
tankou detansyon obligatwa ak entèdiksyon maritim yo – ki te konsantre anvan sou 
Ayisyen yo gen tandans pou yo jeneralize yo pou tout imigran yo, ki se sa n ap wè jodi a 
ak kanpe TPS la.” 
 
Guerline Jozef, Direktè Egzekitif Haitian Bridge Alliance, di: “Nou te pase plis pase 
yon mwa ap eseye jwenn yon avoka nan Ohio pou reprezante Pierre Damas Bel anvan 
lanmò trajik li a, men sa pa t mache. Pandan nou tout nan lapenn akoz lanmò li, mwen 
rekonesan ke Acacia Center for Justice ap fè limyè sou enpak revokasyon TPS nan tout 
peyi a. Nan yon sistèm imigrasyon ki chak jou pi plis gen tricheri ladan li, 
reprezantasyon legal ka fè yon diferans ant libète yon moun, inite yon fanmi, byennèt 
yon kominote yon bò, ak detansyon endefini, separasyon fanmi, oswa trajedi tankou 
lanmò prematire Pierre a yon lòt bò. Nou mete tèt ansanm ak Acacia Center for Justice 
pou mande Kongrè a pou li bay yon chemen pou rezidans pèmanan ak sitwayènte pou 
frè ak sè Ayisyen nou yo ki t ap chèche pwoteksyon epi ki rebati lavi yo isit Ezetazini, 
tankou lejislasyon tankou Sena Bill 4814 ak Dream and Promise Act la.” 
 
Fèy enfòmasyon Acacia a ki gen tit “A History of Exclusion: Haitian TPS Termination 
and Legal Access” disponib isit la . 

